
ГЕНДЕР ТЕНГЛИКНИНГ ИЖТИМОИЙ АҲАМИЯТИ 

 

ТДТУ “Фалсафа ва Миллий ғоя” кафедраси доценти, 

 ф.ф.н. Исламова Д.Х 

 

 

Ҳозирги кунда бутун дунёда рўй бераётган глобаллашув даврида хотин-

қизларнинг ҳуқуқий эркинликлари, қонуний манфаатларини ҳимоя қилиш жуда ҳам 

долзарб масалага айланиб бормоқда. Жамиятда хотин-қизларнинг иқтисодий-сиёсий 

ҳамда ижтимоий-ҳуқуқий фаолиятини юксалтириш жараёнлари кечиктириб бўлмас 

давр талаби ҳисобланмоқда. Аёллар масаласи жамият, ижтимоий муносабатлар, 

миллатлар, давлатлар, маданият ва цивилизациялар билан узвий алоқада. Бу 

масаланинг юзага келиши, ривожланиши ижтимоий-тарихий жараёнларнинг бир 

босқичдан иккинчи босқичга ўтиши билан ҳам боғлиқдир. 

Олимлар аёллар масаласини жамият тараққиёти билан боғлиқ равишда таҳлил 

қилиш натижасида кишиларнинг ижтимоий бирлиги, жамият бўлиб яшаши учун 

зарур бўлган оила, урф-одат, маданият, халқаро ва цивилизациялараро муносабатлар, 

дин, меҳнат ва жамоат ташкилотларига уюшиш катта аҳамият касб этишини илмий 

ифодалаганлар . Гендер ғоясигача ўтиш эволюцияси мобайнида қуйидаги ижтимоий-

тарихий босқичлар босиб ўтилди. Мазкур босқичлар таснифий хусусиятларга эга 

бўлиб, уларнинг турли адабиётларда келтирилиши бўйича изоҳлаб ўтадиган бўлсак 

даставвал диний конфессионал тақиқ тизими амал қилган. Тарихий манбалар айнан 

аёлни инсоният маданиятининг асосчиси деб аташади. Ҳақиқатан ҳам меҳнатнинг 

ибтидоий жамоа тузумида тақсимланишига қараб эркаклар ов қилувчилар, аёллар эса 

ҳосил йиғувчилар вазифасини бажарганлар. Фақат аёлгина ердан тўйимли ўсимлик 

илдизларини, инлардан майда жониворларни, ҳашоратлар личинкасини қазиб олиш 

билан машғул бўлган. Ривоятларда оловни кашф этганлар эркаклар тимсолида 

учрайди. Аёллар оловнинг хусусиятларини ўрганиш, уни турмушда қўллаш, уйни 

иситиш, овқат тайёрлаш каби заруратларни бажарганлари ҳақида ҳикоя қилинади. 

Кийим-кечак ва оёқ кийимларини ҳам аёллар кашф этишган].  

Она уруғи даврида аёлларнинг мавқеи юқори бўлган. Аёл асосий ишлаб 

чиқарувчи куч, рўзғорни муҳофаза қилувчи, бола тарбиялаб, авлоднинг кўпайишини 

таъминловчи зот ҳисобланган. Бу эса унга уруғ, қабила ҳаётида етакчилик қилиш 

имконини берган.  

Уруғ-аймоқчилик даври маъбудалари аёллар тимсолида тасвирланган, 

қабилани бошқариш, айбдорларни жазолаш, ҳатто бошқа қабилалар устига қўшин 

тортиш ҳам аёллар ихтиёрида бўлган. Ижтимоий ҳуқуқий нуқтаи назардан бу даврни 

илмий адабиётларда “аёл ҳуқуқи” хукмрон бўлган давр деб аташади. Л. Морган, Ф. 

Энгельс, Г. Плоссь, Э. Тейлор асарларида она уруғи даври (матриархат)да ижтимоий 

ҳуқуқий ва сиёсий масалалар аёллар қўлида бўлганига кўплаб мисоллар келтирилади.  

Аёллар ва эркаклар тенг ҳуқуқлилиги масаласи қадим замонлардан буён қизғин 

баҳсларга сабаб бўлиб келган. Милоддан 400 йиллар аввал яшаган софист Антифонт 

ўз асарларида барча одамларнинг табиат томонидан тенг қилиб яратилганлиги 

ҳақидаги ғояни биринчилардан бўлиб илгари сурган. Унинг фикрича, табиат барчани: 

аёлни ҳам, эркакни ҳам тенг қилиб яратади, лекин инсонлар ўзларини тенгсиз ҳолатга 

солувчи қонунлар одамларнинг ўзаро келишуви натижасидир. Табиий ҳуқуқлар 

тенглиги ва барча одамларнинг эркинлиги ҳақидаги ғояни софизм оқимининг бошқа 

намоёндаларида ҳам учратамиз. Жумладан, Ликофроннинг фикрича, фақат 

қонунларгина шахсий ҳуқуқларнинг кафолати бўлиши мумкин. 

Ҳозирги даврга келиб Ўзбекистонда аёллар жумладан, хотин-қизларнинг 

қонуний-ижтимоий манфаатларини ҳимоя қилиш, аёлларнинг мамлакат сиёсий 

ҳаётидаги тўлақонли иштирокини таъминлаш, гендер тенглик ва репродуктив 

саломатлик бўйича олиб борилаётган давлат сиёсатига жаҳон ҳамжамияти яъни БМТ, 

Халқаро меҳнат ташкилоти, ЮНИСЕФ, Жаҳон соғлиқни сақлаш ташкилоти каби 

нуфузли халқаро ихтисослашган муассасалар томонидан юқори баҳо берилмоқда. 

Бундай ижобий ўзгаришларга юртимизда давлатимиз раҳбари бошчилигида хотин-

қизларнинг жамият ҳаётида муносиб ўрин эгаллаши, уларнинг ижтимоий нуфузини 

янада юксалтиришга қаратилаётган салмоқли ишлар пойдевор бўлмоқда. 

Мамлакатимиз Президенти Ш.Мирзиёевнинг Олий Мажлис Сенати 

йигирманчи ялпи мажлисида сўзлаган нутқида таъкидлаганидек, ҳозирги кунда ҳар 

бир аёл демократик жараёнларнинг кузатувчиси эмас, балки фаол ва ташаббускор 

иштирокчиси бўлмоғи шарт. 

Жамиятимизда аёлларга қаратилаётган эътибор, уларнинг билим олиши, касб 

танлаши, меҳнат қилиши, ўз иқтидорини намоён этиши учун яратилаётган шароитлар 

натижасида бугун хотин-қизларимизда ҳар жабҳада фаоллик сезилмоқда, бир сўз 

билан айтганда, уларнинг ижтимоий-сиёсий фаоллиги ошиб, салоҳиятли хотин-

қизлар сони тобора кенгаймоқда. “Хотин-қизлар ва эркаклар учун тенг ҳуқуқ ҳамда 

имкониятлар кафолатлари тўғрисида"ги қонуннинг қабул қилингани ҳам муҳим воқеа 

бўлди. Бу эса бугунги кунда юртимизда аёлларга эътибор ҳар қачонгидан ҳам 

юксакларга кўтарилганидан далолат беради. 

Барчага маълум, Бирлашган Миллатлар Ташкилоти Бош Ассамблеясининг 2015 

йилнинг сентябрида Барқарор ривожланиш бўйича ўтказилган саммитида қабул 

қилинган 70-сон резолюциясига мувофиқ, шунингдек, 2030 йилгача бўлган даврда 

БМТ Глобал кун тартибининг Барқарор ривожланиш мақсадларини изчил амалга 

ошириш бўйича тизимли ишларни ташкил этиш мақсадида Ўзбекистон Республикаси 

Вазирлар Маҳкамаси “2030 йилгача бўлган даврда барқарор ривожланиш соҳасидаги 

миллий мақсад ва вазифаларни амалга ошириш чора-тадбирлари тўғрисида” қарор 

қабул қилди. Шу билан бирга, Ўзбекистон Барқарор ривожланишнинг Бешинчи 

мақсадини амалга ошириш доирасида “Гендер тенгликни таъминлаш ҳамда барча 

хотин-қизларнинг ҳуқуқ ва имкониятларини кенгайтириш”га оид тўққизта вазифани 

ишлаб чиқди. 

Бешинчи мақсаднинг “Гендер тенглик” вазифаларига мувофиқ, 2030 йилга 

келиб барча хотин-қизларга нисбатан камситишларнинг ҳар қандай шаклига барҳам 

бериш, сиёсий, иқтисодий ва ижтимоий ҳаётда қарорлар қабул қилишнинг барча 

даражаларида аёлларнинг тўлиқ ва самарали иштирокини ва етакчилик қилиш учун 

тенг имкониятларни таъминлаш зарур. Бундан ташқари, ушбу мақсад давлатнинг 

турли даражаларида Давлат дастурларини қабул қилиш жараёнида гендер тенглик 

тамойилларини жорий қилишни ўз ичига олади. Сўнгги йилларда гендер тенгликни 

таъминлаш, аёлларнинг ижтимоий ва сиёсий ҳаётдаги ролини ошириш бўйича ишлар 

бир неча йўналишларда олиб борилмоқда. Жумладан; 

биринчидан аёллар ҳуқуқлари тўғрисидаги қонун ҳужжатларини 

такомиллаштириш; 

иккинчидан аёлларни ҳимоя қилишнинг институционал асосларини 

такомиллаштириш; 

учинчидан аҳолининг гендер тенглик ва аёллар ҳуқуқлари тўғрисида 

хабардорлигини ошириш; 

тўртинчидан ҳуқуқни қўллаш амалиётида уларга риоя этилишини таъминлаш 

учун масъул мансабдор шахсларни тегишли ҳуқуқий меъёрлар асосида ўқитиш. 

Мазкур келтириб ўтилган масалалар бўйича Ўзбекистонда бир қатор қонун 

ҳужжатлари, жумладан, Президентнинг хотин-қизлар ҳуқуқларини таъминлаш, 

хусусан, гендер тенглиги ва аёлларни зўравонлик ва зулмдан ҳимоя қилиш, аёллар 

тадбиркорлигини ривожлантириш мақомини кучайтириш тўғрисидаги фармон ва 

қарорлари қабул қилинган. 

Гендер тенглигини жорий қилиш нуқтаи назаридан таълимдаги ижобий 

силжишларни алоҳида таъкидлаш керак. Яъни, 2017 йилдан бошлаб аксарият олий 

ўқув юртларида турли мутахассисликлар бўйича сиртқи бўлимлар фаолияти 

тикланди. Таълимнинг ушбу шакли ёш аёлларга болаларни парвариш қилиш ва бошқа 

оилавий мажбуриятларни бажаришга халал қилмасдан олий маълумот олиш 

имкониятини беради. Бу борада  

Президентимиз Ш.Мирзиёев таклифига биноан, мамлакат тарихида илк бор 

Сенат раислигига аёл киши Танзила Норбоева сайланди. Маълумки, ундан олдин 

Т.Норбоева Ўзбекистон Республикаси Бош вазирининг ўринбосари, Ўзбекистон 

Хотин-қизлар қўмитаси раиси бўлиб фаолият юритган. Мазкур соҳадаги қонунчилик 

чораларига тўхталадиган бўлсак, Ўзбекистонда хотин-қизлар ҳуқуқларини 

таъминлаш ва ҳимоя қилишнинг ҳуқуқий асосларини янада такомиллаштириш 

мақсадида 2019 йил сентябрь ойида “Хотин-қизлар ва эркаклар учун тенг ҳуқуқ ҳамда 

имкониятлар кафолатлари тўғрисида”ги ҳамда “Хотин-қизларни тазйиқ ва 

зўравонликдан ҳимоя қилиш тўғрисида”ги Қонунлар қабул қилинди. БМТнинг 

деярли барча агентликлари, жумладан БМТ Тараққиёт Дастури, БМТ 

Аҳолишунослик жамғармаси (ЮНФПА), БМТ Болалар жамғармаси (ЮНИСЕФ), 

БМТ Инсон ҳуқуқлари бўйича Олий комиссари бошқармаси, БМТнинг Наркотик 

моддалар ва жиноят бошқармаси, Халқаро миграция ташкилоти ушбу икки қонун 

бўйича ўз изоҳ ва таклифларини беришди. 

Гендер тенглик бўйича институционал чораларга келсак, айни пайтда 

Ўзбекистон Республикаси Олий Мажлисининг Сенати таркибида аёллар ҳуқуқларини 

таъминлаш ва камситишнинг ҳар қандай шаклига барҳам бериш бўйича миллий 

қонунчиликда халқаро стандартларни уйғунлаштириш билан шуғулланувчи янги 

Хотин-қизлар ва гендер тенглик масалалари қўмитаси ташкил қилинган. Бундан 

ташқари, меҳнатга оид ҳуқуқларнинг кафолатлари ва қўллаб-қувватлашни янада 

кучайтириш, уйдаги зўравонлик қурбонларига ёрдам бериш мақсадида Зўрлик 

ишлатишдан жабр кўрган шахсларни реабилитация қилиш ва мослаштириш ҳамда ўз 

жонига қасд қилишнинг олдини олиш республика маркази ва Хотин-қизлар 

тадбиркорлиги маркази, Ҳукумат ҳузуридаги “Оила” илмий-амалий тадқиқот 

маркази ташкил топди.  

Айни пайтда БМТнинг Ўзбекистондаги агентликлари ўртасидаги ҳамкорлик 

доирасида гендер масалалари бўйича махсус гуруҳ фаолияти йўлга қўйилган бўлиб, 

унинг таркибига БМТнинг деярли барча агентликлари вакиллари киритилган. 

Масалан, юқорида қайд этилган Қонунларга берилган тавсиялар ҳали лойиҳа пайтида 

гуруҳ ишининг бир қисми эди. Ушбу гуруҳ фаолияти мисолида БМТ агентликлари 

бошқа қонун ҳужжатларини ишлаб чиқишда ёрдам беришга доим тайёр. Бундан 

ташқари, конференция, видеоролик, Ўзбекистон Хотин-қизлар қўмитаси қошидаги 

юридик клиника, ижтимоий тармоқлар каби турли форматларда аёллар муаммолари 

тўғрисида хабардорликни ошириш бўйича кўплаб тадбирлар кун тартибидан жой 

олган. Бу борада “Тараққиёт стратегияси маркази ва бошқа нодавлат ташкилотлар 

билан ҳам фаол ҳамкорликда иш олиб борилмоқда. 

Ўз навбатида, Ўзбекистондаги БМТнинг жамоаси айни пайтда барча миллий 

ҳамкорлар ва бошқа манфаатдор томонларнинг кенг маслаҳатлашувлари билан 

ишлаб чиқилаётган “2021-2025 йилларга мўлжалланган Барқарор ривожланиш 

ҳамкорлик дастури” доирасида гендер тенгликни таъминлаш учун мамлакатга ҳар 

томонлама ёрдам беришда давом этмоқда. 

мировой философии. М., 1969. Т.1. -с. 322 10. 

9. Нерсесянц. История идей правовой государственности. М.: 1993. с.59. 

10. Холматова М. Жамиятда аёлларнинг ўрни (тарихий-фалсафий таҳлил). 

Экология ва аёл. Фарғона. 2001. 109-110 бетлар. 

